
Мамлакатимизда таълим тизимига давлат сиёсати даражасида эътибор 

қаратилмоқда  ҳамда таълим тизимини ривожлантириш давлат сиёсатида устувор 

масалалардан бири сифатида қаралмоқда. Сўнгги беш йиллик ислоҳотларнинг натижасида 

мамлакатимизда  Янги Ўзбекистонни барпо этишнинг зарур сиёсий –ҳуқуқий,  ижтимоий 

–иқтисодий ва илмий-маърифий асослари яратилмоқда. Бунинг исботини 2022-2026 

йилларга мўлжалланган янги Ўзбекистоннинг тараққиёт стратегиясида таълим сифатини 

ошириш бўйича Ўзбекистон Республикаси Президенти Фармони мисолида кўришимиз 

мумкин. 

Талабаларга берилаётган билим ва қадриятлар унинг келгусидаги ҳаётини 

белгилашда муҳим аҳамиятга эга. Шуни ҳисобга олган ҳолда, ўтган даврда Ўзбекистон 

Республикасида олий таълимни ривожлантириш ва унинг самарали фаолият кўрсатишига 

қаратилган қатор меъёрий-ҳуқуқий ҳужжатлар қабул қилинди ҳамда комплекс чора-

тадбирлар амалга оширилмоқда.  

Ҳақиқатдан ҳам, олий таълим муассасаларининг меъёрий-ҳуқуқий асосларини 

такомиллаштириш, ўқув-услубий таъминотини янада мукаммаллаштириш, таълим 

менежменти ва назоратини замонавий инновацион усул ва шакллари асосида бойитиб 

бориш, турли таълим технологияларини манзилли қўллаш асосида таълим-тарбия 

сифатини тубдан ўзгартириш борасида муҳим вазифалар белгилаб берилди. 

Мазкур вазифаларни амалга ошириш, ижросини таъминлашда ўқув билув 

фаолиятининг таълимий, тарбиявий, ривожлантирувчи мақсадларининг уйғунлиги 

асосида:  

- креатив ёндашув асосида ўқитувчиларнинг методик ва касбий компетентлигини 

ривожлантириш; 

- янги ижтимоий талабларга мос тарзда таълим воситаларни ишлаб чиқиш, жорий 

этиш ва қўллаш тизими ўқув жараёнини педагогик мазмуни, самарали шакл ва 

методларини тўғри танлашга бевосита боғлиқ бўлиб ҳисобланади.  

Креатив ёндашув асосида бўлажак тарбиячиларнинг тафаккурини ривожлантиришнинг 

педагогик мазмуни ўқув услубий адабиётлар ва қўлланмалар, дарсликлар, намунавий ва 

ишчи дастурларда ўз аксини топган 

бўлиб, таълимий жараёнда замонавийликни таъминлаш яъни ўқув билув фаолиятларида 

илмий асосланган ва тажрибада синалган таълимий жараёнларга  оид янгиликлар, фаол 

методлар ва шакллар, тартиб қоидаларни жорий этишнинг мажбурийлигига, шунингдек 

таълимнинг тараққиёт даражаси, унинг мазмунига киритилаётган фан-техника ютуқлари 

билан тавсифланади.  

Биз мазкур тадқиқот иши доирасида креатив ёндашув асосида бўлажак 

тарбиячиларнинг   нутқини ўстириш ва тафаккурини ривожлантиришнинг педагогик 

мазмунини белгилаб беришда юқоридаги компонентлар билан бир қаторда: 

– модулли-тармоқли технология; таълимий жараённи моделлаштириш алоҳида қисм 

(модул)лари, хусусий, тармоқли, дидактик, методик ёки тарбиявий вазифаларни ҳал 

этувчи фаолиятни ифодалайди (масалан:  субъект ва объектнинг алоҳида фаолият турлари, 

фаолият турларини ўрганиш, тадбир, талабаларнинг билим, кўникма ва малакаларини, 

ўзлаштириш даражаларини назорат қилиш технологиялари)дан фойдаланиш;  

– тафаккурни ривожлантириш жараёни интеллектуал билиш психологияси билан 

уйғунлигини таъминлашга эришиш яъни талабаларнинг фикрлашлари, билиш психик 

жараёнларининг теранлиги, билим, ўқув ва кўникмаларни шакллантириш жараёни; 

– ўқув фаолиятида талабаларнинг ички, ташқи позитив мотивацияларини 

ривожлантириш; 

–таълимий жараёнда эмоционал соҳани ривожлантириш;  

–таълимий жараёнларда инновацион технологияларнинг самарали усул ва 

воситаларини қўллаш орқали талабаларнинг ўзлаштиришлари лозим бўлган 

материалларни идрок этиш, билимларни мустаҳкамлаш ва такомиллаштириш учун  

кўникма ва малакалар ҳосил қилиш муҳим аҳамият эга. 

Олий таълим самарадорлигини ошириш мақсадида, нафақат тадбирлар (байрам 

эрталиклари)да балки ўқув жараёнига ота-оналарни ҳамкорлик асосида жалб қилиш 

ишларига алоҳида эътибор бериш муҳим педагогик аҳамият касб этади. Талабалар учун 

ота-она биринчи устоз, улар ўз фарзандларининг ҳар томонлама интеллектуал, ахлоқий, 

эстетик ва жисмоний ривожлантириш учун шарт-шароитлар яратиш муҳим эканлигини 

ҳис этган ҳолда, таълим-тарбия жараёнига бевосита иштирок этишлари ўқитишнинг 

интерактив методлари бўйича таълим мазмуни юзасидан ўзларининг билим, малака ва 

кўникмаларни мунтазам равишда янгилаб бориш имкониятига эга бўладилар. Оила 

тарбиясидаги болалар хаётини тўғри уюштириш, уларни вақтидан тўғри ва унумли 

фойдаланишнинг асосий гарови еканлигини ота-оналар ўз фарзандларига уқтиришлари 

лозим. Оила тарбияси масалалари бўйича Aбу Aли Ибн Сино махсус «Тадбир ал-манозил» 

номли асарини ёзган. Унда олим ота-онанинг болаларни тарбиялашдаги вазифаларини 

ёритган. 

Aсарда оилада ота-онанинг вазифаси, бурчига ва оила муносабатларига тўхталар 

екан, айниқса ота-оналарнинг оилада меҳнатеварлиги билан фарзандларини ҳам касб ва 

ҳунарга ўргатиш борасида муҳим фикрлар баён этади. Ибн Сино тарбиявий қарашларида 

оила ва оилавий масалаларига кенг ўрин берилган. 

Ота оилада ўз фарзандларига ҳар томонлама юриш-туришда, нутқ одобида, сўз 

маданиятида, ўзаро муомала жараёнида энг муҳими амалий иш фаолиятида тўғрилик ва 

ҳаққонийлик, самимийликка намуна бўлмоғи керак. Оилада фарзанд тарбиясининг тўғри 

йўлга қўйишнинг асосий воситаси унинг маънавий оламида эътиқодни шакллантириш, 

деб ҳисоблаган эди олим. 

Кайковус «Қобуснома» пандномасида ўз фарзандинг сенинг ҳақингда қандай бўлишини 

тиласанг, сен ҳам ота-онанг ҳақида шундай бўлгил, нединким сен ота-онанг ҳақида не иш 

қилсанг, фарзандинг ҳам сенинг ҳақингда шундоқ иш қилур, чунки фарзанд мевага, ота-

она мевали дарахтга ўхшайдир» деб ёшларни ота-онасини ҳурмат қилишга эъзозлашга, 

меҳр-оқибатли бўлишга даъват етади. Ота-она ўз фарзанди учун ҳатто ўлимга ҳам 

тайёрлигини таъкидлайди. Ҳар бир фарзанд оқил ва доно бўлса, ота-она меҳр-

муҳаббатини адо этмакдин бош тортмайди. 

Таълим-тарбия – ота-оналар ва мураббийлардан катта сабр, меҳр ва бола 

тарбиясига илмий асосланган ягона ёндашувни талаб қилади. Фикримизча, олий таълим 

муассасалари талабалари тафаккурини ривожлантириш тизимини такомиллаштиришда 

таълим мазмунига мос, шунингдек, таълим жараёнининг бошланғич босқичида талаб  

этилган замонавий дунёқарашга эга бўлган рақобатбардош кадрларни иш билан 

таъминлаш муҳим деб ҳисоблаймиз. 

 

Бу эса, ўқитувчиларнинг креативлик потенциалини, компетентлигини 

такомиллаштириш жараёнларида ҳар бир педагог белгиланган таълимий мақсадига 

эришиш бўйича ўқитувчи ва талабаларнинг ўзаро фаолиятини тартибли ташкил этиш 

йўлини танлайди деган илмий хулосага келишимизга сабаб бўлади. Масалан, анъанавий 

методлар (унинг асосида  фалсафий ва педагогик тизимлар ташкил этади), кўргазмали 

методлар, акс эттирувчи методлар, китоб билан ишлаш методи, видео методлар.  

Бўлажак тарбиячиларнинг тафаккурини ривожлантириш жараёнини 

модернизациялаш шароитида инновацион фаолият муҳитини амалга ошириш механизми 

ва ташкил этишнинг истиқболли технологияси, замонавий ахборот-коммуникация 

технологияларидан фойдаланиш, инновацион жараённинг муваффақиятли бориши 

ўқитувчиларнинг фаолиятларни креатив ёндашув асосида ташкил этишга бевосита боғлиқ. 

Биламизки, таълим-тарбия тизимидаги ҳар қандай янгилик ғоя, фикр, инновация бўла 

олмайди. Бунинг учун ислоҳот фаолиятининг аниқ шакли, мазмуни ва кўлами асос бўлиб 

хизмат қилади. Бўлажак тарбиячиларнинг тафаккурини ривожлантириш технологияси 

бевосита инновация асосида амалга оширилади, яъни шакл, восита ҳамда методлар 

янгиланади, тизимли ва давомли бўлади, маълум амалиётда янги фаолият тизимини 

лойиҳалайди, амалиёт субъектлари позицияларини тўла янгилайди. Бунда фаолиятнинг 

йўналишлари очилади, замонавий технологиялар яратилади, фаолиятнинг янги сифат 

самараларига эришилади, натижада амалиётнинг ўзи ҳам янгиланади.  

Шу ўринда бўлажак тарбиячиларнинг тафаккурини ривожлантиришнинг муҳим 

кўрсаткичларидан бири сифатида ўқитувчининг талабаларга тўғри мотивация бера олиши 

ҳам бевосита таълим жараёнига ижобий таъсир кўрсатишини эътироф этиб ўтиш лозим. 

Мотивация уйғотиш талабанинг ривожланиши ва ижтимоий мослашиши учун қулай 

муҳит яратиш билан бир қаторда талабанинг ижодий қобилиятларини қўллаб-қувватлаш, 

таълим жараёнида барча турдаги ривожланиш соҳаларининг ўзаро боғлиқлигини 

таъминлайди. 

Педагогик нуқтаи назардан ёндашсак мотивация - бу ўқитувчининг ўз касбига 

бўлган қизиқувчанлиги ҳисобланади. Ўз касбини севмаган, ўз касбига қизиқмаган 

ўқитувчи идеал даражада креатив фаолият билан шуғулланади деб айтиш қийин. Илмда 

мотивациянинг қўйидаги шакллари аниқланган:  

- ташқи мотивация – ижтимоий таъсирларнинг натижасида шахснинг муайян 

фаолиятни амалга оширишга бўлган иштиёқи. Бугунги кунда узлуксиз таълим тизимининг 

барча турларида, олий таълим тизимида ҳам таълим-тарбия ишлари инновацион 

янгиликлар билан бойиб, педагогик технологиялар ҳамда дидактик тизимларнинг турли 

шаклларидан фойдаланган ҳолда ташкил этилмоқда. Бу эса, ўз навбатида ҳар бир 

педагогдан ўзининг касбий фаолиятини қайта кўриб чиқиш ва ташкил этишни,  яъни 

педагогик фаолиятнинг креатив характерга эга бўлишини талаб этмоқда; 

-ички мотивация – ўқитувчиларнинг фаолият юритишини таъминлашга қаратилган 

ўзининг ҳоҳиши, эҳтиёжлари ва манфаатларидир. Янги дидактик талабларга жавоб 

берадиган, педагог касбининг мазмунини чуқур тушунадиган, индивидуал ва касбий 

сифатларини ривожлантириб бориш билан бир қатарда педагогларнинг ўз касбини 

самарали ташкил этишга қаратилган позитив мотивацион тайёрлиги катта аҳамиятга эга. - 

педагогик фаолиятнинг мотивлар структурасида ички мотивга эга бўлиш; 

- натижага эришишга бўлган мотивация; 

- ўқитувчининг ўз-ўзини ривожлантиришга йўналтирилган мотивация   

Мазкур мотивация асосида олий таълим муассасалари ўқитувчиси  Давлат 

талабларида белгиланган мақсад ва вазифаларни мобиллиги ва  истиқболлигини 

таъминлайди. 

Креатив ёндашув асосида бўлажак тарбиячиларнинг тафаккурини ривожлантиришда 

инновацион таълим жараёни билан олимларнинг креатив компетентликни 

ривожлантиришга қаратилган фикрлари бизга етакчи методологик манба бўлиб хизмат 

қилади. 

Айтиш жоизки, бола таълими ва ривожланишида инновацион технологияларни 

ташкил этувчи асосий структура, унинг компонентлари билан педагогик технологияга 

қўйиладиган талаблар ҳам бугунги кунда кенгайиб бормоқда. Кузатиш ва таҳлилларимиз 

асосида айтишимиз мумкинки, олий таълимнинг асосий вазифаси талабаларни онгли, 

фоал ва мустақил тарзда таълим олишга, юқори касбий билимларни эгаллашга 

тайёрлашдан иборатдир. Талабалар олий таълимда аниқ билимларни ўрганиш билан 

биргаликда келажакда тарбиячи сифатида фикрлаш кўникмасини эгаллаши, тенгдошлари 

ва катталарнинг нутқини тушуниши,  улар билан эркин фикр алмашиши, ҳамкорлик 

асосида фаолият кўрсатиши талаб этилади. Талабаларнинг мантиқий фикрлаши, 

тасаввурларини нутқ орқали тўғри ифодалаши, ўзини назорат қилиши, бошқариши, 

кузатиш, эшитиш, эслаб қолиш, умумлаштириш, солиштириш каби тафаккур 

операцияларини амалга ошириш муҳим аҳамиятга эга. Бу вазифани бажаришда, албатта, 

нутқ ўстириш фаолиятларининг аҳамияти каттадир. Қуйидаги биз талабаларнинг иш 

фаолиятларда креатив ёндашув асосида тарбияланувчилар нутқини ўстириш ва 

тафаккурини ривожлантириш вазифаларини қуйидаги кўринишда тасвирлаш мумкин 

деган хулосага келдик.      

